
Gyiich ne Wxaal San Pabel 1o
Men-Colosas

Rnab Pabel lo Dédyuzh ne gaknonen Ne men-
Colosas
I Noo nak Pabel ne nak xpoxter Jesucrist porke
zenga rlaan Dédyuzh. Yrup noo Timotew ne
rlaleedx ke Jesucrist 2 kakaa gyiichree yxaal noo
lo de yra de ne nli rlaleedx de Jesucrist no ne nak
de xpén Dédyuzh ne nuu de Colosas. Dédyuzh Xuz
be gaknonen de yra de no yseleedx Ne gyelendxi
lo de.

Rnab Pabel lo Dédyuzh por yra mén ne rlaleedx
Jesucrist
3Syemper rdee noo dexkyizhtee lo Dédyuzh Xuz
Jesucrist te te chene rnab noo lo Ne por laa de
yra de, 4 porke che won noo pezee rlaleedx de
Jesucrist no pezee ryaan de yra mén ne nak xpén
NeS5pornenanwen de ne skakwent de ne nutsoow
gyeybaa. Waknan de neree, chene won de diznli
ne nak xdiznzoon Jesucrist. 6 Diznzoonree ne
won de yra de, le we zarééts ydendxee gyézlyu no
ydendxee gyézlyu zalaleedx méno zegne wzak ke
de chene won do no ne waknan de ne nli ryaan
Dédyuzh de. 7 Neree nga wseed de lo Epafras
xkompanyer be ne ryaan be no ne nlipee rlaa
xdxiin Jesucrist lad de yra de. 8 Laa men wuu diiz
lo noo yrup noo Timotew pezee raknonen Espiritu
Sant de ryaan de yra xkompanyer de.

9 Por neguin desde ne won noo diizree,
rsalzaandet noo rnab noo lo Dédyuzh por laa
de yra de chen gaknanwen de pezee rlaan Ne ne
ylaa de no chen yseleedx Espiritu Sant yralondxee
klas gyelenyenii lo de no chen tsuu xgyeryen
de, 10 chen zenga gun de gan yban de zegne ryal
yban de ne nak de xpén Jesucrist, syemper ylaa
de ne rtseleedx Ne no ylar de teblose ne wen
chen ynebeeyre de Dédyuzh. 11 No rnab ke noo
lo Dédyuzh yrup noo Timotew chen yseleedx Ne
fwers lo de kon xpodernzoon Ne chen gap de
pasens no gun de wantar lo yrandxee ne sak
de 12 no kon gyelgwzhiil ydee de dexkyizhtee lo
Dédyuzh Xuz be por ne wlaxnéz Ne de yra de,
chen ykakwent de ne ydee Ne lo yra mén ne nak
xpén Ne no ne za xnéz Ne. 13 Dédyuzh wselaa be lo
xpoder Bzelo, lex wdee Ne be lo xpoder Jesucrist
XPee Ne ne ryaan Ne; 14]aa Jesucrist wselaa be lo
dol chene wet Ne lo kruz; zenga wak perdon xdol
be.

Axtegue antes ne gaa gyézlyu che nuu Jesucrist

15 Nak nakendxegue Jesucrist zegnak Dédyuzh
ne rut rwiidet, che nuu Jesucrist axtegue antes ne
xexkwaa gyeybaa no le gyézlyu. 16 Laa Ne wzhexk-
waa yrandxee ne nuu gyeybaa gyézlyutee, nigle
ne nyoo, nigle ne nyoodet, nigle rrey, nigle xtis,
nigle gobyeren, nigle poder. Laa Ne wzhexkwaa
we yrandxoo no por laa Ne nako. 17 Che nuu
Ne axtegue antes ne xexkwaa yrandxee ne nuu
gyeybaa no le ne nuu gyézlyu; laa Ne rlaa ne bet
rzakdeto yrandxoo. 18 Laa Ne nak ne rnebééy lo
yra men nerlaleedx Ne; laa men nak Xxpén Ne. Laa

Ne nak ne wlaa ne nuu men ne nak xpén Ne no
laa Ne nak ne primerendxee wban, chen zenga
gaknyoo ne laa Ne nak ne mazre nondee ke lo
yrandxee ne nuu. 19 Porke laa Dédyuzh wlaan ne
gak Jesucrist zegnak nakendxegue Dédyuzh 20 no
por Jesucrist yrandxee ne nuu gyézlyu gyeybaatee
wakxnézo lo Dédyuzh; yrandxoo wakxnéz por xren
Jesucrist ne wzhe lo kruz.

21 Chekwlo wak de zegnak menzit por Dédyuzh,
winyaan de Dédyuzh por yra ne mal ne wlaa de.
22Per naaree por ne wet Jesucrist lo kruz, wakwen
de yra de lo Dédyuzh; wlaa Jesucrist zenga chen
ydxig Ne de lo Dédyuzh ndaa de, neeydetre de
dol, no axtegue bet ynadet Dédyuzh lo de. 23 Per
por ne gak gak neree, rap de degne syemper
ylaleedx de Jesucrist ydebgyiky ydeblextootee de,
ysalzaandet de ne kambéz de ne ykakwent de
logne rakzéét lo xdiznzoon Jesucrist ne che won
de yra de. Diznzoonkeree nak ne che kayakzéét
ydendxee gyézlyu, no ke noo nak te men ne rzééto.

Wye Dédyuzh Pabel ne ylaa Pabel dxiin lo yra
xpén Ne
24 Rzhiilen noo naaree ne kayak noo sufrir por
laa de yra de zegne wak Jesucrist sufrir por xpén
Ne. 25 Laa Dédyuzh wzu noo chen ylaa noo dxiin
lo yra xpén Ne; wseleedx Ne dxiinree lo noo chen
yzéétnoo xdiiz Ne zegnak nakendxoo lo de yra de.
26 Diizree wdeedet mén kwento chekwlal, per le
naareele Ne che wdee sirdee yra xpén Ne kwento.
27 Laa Dédyuzh wlaa ne waknan yra xpén Ne ne
kesentyent nzoon diizree ne wdeedet mén kwent



COLOSENSES 1:28 iv COLOSENSES 2:7

chekwlal, chen yzéét menolo mén ne nakdet men-
Israel; laa diizree nga nak ne le Jesucrist che
raknonen de yra de, laa Ne nak gyelenzoon ne
kambéz de ykakwent de.

28 Noo yrup noo Timotew kazéét xdiiz Jesucrist,
rnino noo yralondxee ménno rneluu noo men kon
gyelenyenii chen chene ydxig noo men lo Dédyuzh,
che xnéz nak men por ne che rlaleedxwen men
Jesucrist. 29 Por neguin kalaa noo dxiinree yde-
blofwers ne wseleedx Ne 1o noo kon xpoder Ne.

2

1 Rlaan noo gaknan de yra de ne kesentyent
nulyaaz noo gan pezee gun noo xyudar de no
gan pezee gun noo xyudar yra men-Laodicea no
gan pezee gun noo xyudar yra mén ne gardet
ynebeey noo, 2 chen mazre guu lextoo de yra de
men, gak tebegue de yra de men, gyanelsaa de
no chen mazre tsuu xgyeryen de chen gun de gan
ydee de kwent xdiiz Dédyuzh, diiz ne wdeedet mén
kwent chekwlal; laa we nga nak Jesucrist 3ne rap
yralondxee gyelnan no le yralondxee gyelenyenii
ne kesentyent nzoon. 4 Rzéét noo neree lo de
yra de chen ni te mén gundet gan ykade de kon
dizdxin. 5> Mase zudet noo laa zhal noo lo de, per

za de lextoo noo no rzhiilen noo ne nan noo ne
xnézmban de no ne rsalzaandet de ne rlaleedx de
Jesucrist.

6 Por neguin zegwa zegne che rlaleedx de Jesu-
crist, zegwa ke rap de degne yban de zegne rlaan

Ne. 7 Ydebgyiky ydeblextootee de gutsanal xnéz
Ne, ysalzaandet de ne rlaleedx de Ne zegne che

wseed de no yzaandxee dxe gudee dexkyizhtee lo
Dédyuzh.

Rut ydeedet de si ykade de

8 Gugap kwent ydeedet de si ykade mén de
kon yra ne rzéét men lo de, porke noze lextoo
men rleno, nlideto, noze xkoxtumber mengyézlyu
zanal men, zanaldet men zegne wzéét Jesucrist.

9 Zegnak nakendxegue Dédyuzh, zenga ke nak
Jesucrist. 10 Por neguin betre rakdet falt lo de yra
de por ne che nak de xpén Jesucrist, porke laa
Ne rnebééy lo yralondxee men ne rnebééy no le
lo xtis. 11 No por ne tebegue nak de lo Jesucrist
wuu de xbeey Ne, per nakdeto zegnak beey ne
ruu men-Israel, sinke le beey guin nak ne che

wselaa Ne de lo dol ne wlaa de chene nak de noze
mengyézlyu. 12 Ne wrobnis de yra de, neguin rna

ne wet de yra de Jesucrist no whan ke de yra
de Ne, porke rlaleedx de ne rap Dédyuzh poder
wneban Ne Jesucrist. 13 Chekwlo wzak Dédyuzh
de zegnak men ne che wet por yra dol ne wlaa de
no por ne wuudet de beey ne ruu men-Israel. Per
le naaree wseleedx Dédyuzh ste gyelemban lo be
yra be Jesucrist, wun Ne perdon xdol be. 14 Wsuu
Dédyuzh yra xdol be ne rap be degne ngyizh be
zegne zééd lo xley Ne, wsuu Ne yra dol guin chene
wet Jesucrist lo kruz, Jesucrist nak ne wgyizho.
15 Wluzh Ne poder ne rap Bzelo no le ne rkyeen
Bzelo; wnetuunen Ne Bzelo nes lo yrandxee mén,
wkuudx Ne Bzelo chene wet Jesucrist 1o kruz.

Logneryaldet tsukas mén
16 Por neguin ydeedet de si ne yleedx mén gan
perude, gan peroo de, gan penak rukasdet de Ini,

gan penak rukasdet de chene nuu méwyeen, gan
penak rukasdet de dxe ne rne men-Israel. 17 Yra
neree noze wako zegnak te beey ne schiid Jesu-
crist, per orree che wdxiid Ne laa zhal Ne. 18 Yra
men ne noze rkanlo ndoo no ne rzaknon angel no
ne rzéét ne nuu ne rlalo lo men, kesentyent rdxin
men por yra ne noze lextoo men rlen; ydeedet de
siygyitxee men premye ne che wun de gan. 19Yra
mén guin ne nak zenga let lodet Jesucrist ngab
men. Laa Jesucrist raknonen yra xpén Ne no laa
Ne rlaa ne tebegue nak men zegnak te kwerp ne
chiich ngyedelsaa chen mazre ylaleedx men Ne.

20 Si che wet de yra de Ne no che wsalzaan de
xkoxtumber mengyézlyu, orrenaa, ¢penak benak
rlaa de zegne rlaa noze mengyézlyu? ;Penak ron de
xdiiz mén ne nan: 21 “Gobdet de negwa, gudet de
negwa, ygaldet de negwa”? 22 Yra negwa ne rky-
een men, sluzho porke noze mén rkyeeno, noze
mén rneluu we. 23 Nli ne yra negwa ne rkyeen
men, nako zegnak ne kesentyent non, porke rdee
men fwers rlaa meno, rzakzi xkwerp men, rkanlo
men ndoo men, per bat ykyiindeto por ne ysoowo
lo yra ne mal ne rlaan men ylaa men.

3

1Por neguin orree ne che rap de ste gyelemban
ne rseleedx Jesucrist, guye gan pezee yganen de
ne nuu gyeybaa ledne zob Jesucrist koo Dédyuzh
ladbéé. 2 Gulebleedx por logne nuu gyeybaa, yle-
bleedxdet de por logne nuu gyézlyu. 3 Che nak de
yra de zegnak mén ne che wet, per le xgyelemban
de ngutsoow Jesucrist 1o Dédyuzh. 4 ]Jesucrist ke

nak xgyelembdn de; chene chiid Ne ste, yrandxee
mén gyenen ne no ke de gaknzoon.

Zegne ryal yban mén ne rlaleedx Jesucrist

5 Por neguin gusaan yra ne mal ne nuu
gyézlyuree: ykanodetgue de xkompanyer de belne
gardet ytsélnya de, ylaadet de ne bat rkyiindet,
gusaan ne malnerlaanled de ylaa, gusaan ne mal
ne nzebleedx rzak de, gakndeblextoodet de porke
gyelendeblextoo nak ko zegnak ne rzaknon mén
mdoo. ¢ Porke yra neree ylaa ne yzakzi Dédyuzh
yra mén ne rlaandet ylaa ne rlaan Ne. 7 No ke de
wlaa yra neree chene gardet ylaleedx de Jesucrist.
8 Per naaree gusaan ne rnitleedxdet xgyelnaa de,
gusaan gyelgyikylaa, gusaan xgyelmal de, gusaan
nerninyaan de semén de, gusaan ne rnii de dizsél.
9 Ykadelsaadetre de, porke che wsaan de yra
zegnak de no le yra ne wlaa de chekwlo. 10 Che
stelel nak de, tsoowgue tsoowgue zayakxnézre de
axtegue ne yzaalel de gak de zegnak Dédyuzh chen
ynebeey de Ne zegnak nakendxee Ne; laa Ne wlaa
ne wak de stelel. 11 No chene che stelel nak me,
che betre nondet ne gan txu méntezhe nak me,
belne men-Israel me o nakdet zeg me men-Israel,
belne nuu me beey ne ruu men-Israel o nuudet
zeg me beey, belne menzit me o menden zeg me,
belne mén ne che wdoo nak me o mén ne ka zeg
liber nak me, sinke laa Jesucrist nak ne nondee,
laa Ne raknonen me yrandxee me.

12 Por neguin yra de zegne wye Dédyuzh de
ne nak de xpén Ne no ne ryaan Ne de, gugap
lextoo de semén de, wen gugak, tsugyadet lextoo
de, gakndxindet de, no gugap pasens. 13 Gugun

wantar xkompanyer de, gugun men perdon belne
nuu pe ne mal rlaa men. Zegne wun Jesucrist
de perdon, zenga ke gugun perdon xkompanyer
de. 14 Per ne mazre rap de degne ylaa de nak
ne gyanelsaa de, porke gyeleryaan rlaa ne rak
mén tebegue. 15 Dédyuzh yseleedx gyelendxi lo
de chen yrandxee ne rlaa de xnéz ylaa do, porke
por neguin wye Dédyuzh de ne gak de tebegue, no
gudee dexkyizhtee lo Dédyuzh.

16 Teblose xdiiz Jesucrist guguu lextoo de;
guneluu xkompanyer de no gunino men kon
gyelenyenii; or ne ydee de dexkyizhtee lo Dédyuzh,
ydeblextoo de gugolbaan salmo no le himno no le
kant. 17 Yrandxee ne rlaa de o ne rnii de, gulaa we
por la Jesucrist no gudee dexkyizhtee lo Dédyuzh
Xuz be por laa Ne.

Zegne ryal ybdn te familye ne rlaleedx Jesucrist

18Yra de ne nak de wnaa ne che wtsélnya, gugon
xdiiz xemgyeey de, porke zenga ryal ylaa de ne
nak de men ne rlaleedx Jesucrist. 19 Yra de ne nak
de mgyeey ne che wtsélnya, gugyaan xewnaa de,
yzakzidet de men. 20 Yra de ne nak de minwin,
gugon yrandxee xdiiz xegwzan de, porke zenga
rtseleedx Dédyuzh. 21 Zenga ke laa de yra de ne
nak de ngwzan, ynelayaadet de zhiin de chen
ytxuugdet lextoo zhiin de. 22 Yra de ne nak de mén
ne che wdoo, gugon yrandxee xdiiz Xpexwaan
de ne nuu gyézlyuree, per ylaadet de zegne rlaa
gwrol mén ne ylaa do nonchee chene rwii men
chen gue men laa de si rlaa dxiin, sinke le de
gulaa we ydebgyiky ydeblextootee de, porke nan
de ne rwii Dédyuzh gan kox rlaa de. 23 Yrandxee

ne rlaa de, ydebgyiky ydeblextootee de gulaa we;
gugun kwent zeg xdxiin ke Jesucrist kalaa de let
xdxiindet mén. 24 Porke che nan de yra de ne nuu
te ne yniiz Jesucrist lo de por ne rlaa de xdxiin Ne.
25 Per le mén ne rlaa ne mal, zuu xkastig men por
ne mal ne rlaa men, porke kwedet Dédyuzh mén
chene ylaa Ne gyelextis.

4

1Zenga ke laa de yra de ne nak de xpexwaan
men ne che wzii de, xnéz gugak lo men, gudee
kwent xgyeryen de, porke che nan de ne no ke de
rap men ne rnebééylo de; laa Ne nga nak Dédyuzh.

2Yzaandxee dxe gunab lo Dédyuzh no syemper
gudee dexkyizhtee lo Ne. 3 No gunab ke lo Ne
por noo yra noo chen yxal Ne néz chen gak yzéét
noo xdiznzoon Jesucrist ne wdeedet mén kwent
chekwlal. Por diizree nak ne nuu noo chegyiib.
4Gunablo Ne chen gun noo gan yzéét noo we xnéz
Xnézendxee zegne ryal yzéét noo we.

5 Zhaas gugak lo yra mén ne rlaleedxdet Jesu-
crist no guzéét xdiiz Ne lo men chene ryenen de
ne zak yzééto. 6 No te te chene ruu de diizo, xnéz
guguu diizo chen ytseleedx meno no rap de degne
gaknan de pezee yke de 1o men ne rnabdiiz lo de.

Diztyuzh ne zob nii gyiichree

7 Tiquico te ke xkompanyer be ne rsalzaandet
ne run xyudar noo ne rlaa noo xdxiin Jesucrist
yzéétlo de gan pezee nuu noo nesree. 8 Yxaal noo
men lo de yra de chen gaknan de gan pezee nuu
noo nesree yra noo no chen guu men lextoo de.

9Yxaal noo men yrup men Onésimo ne nak xkom-
panyer noo no ne rlaleedx ke Jesucrist ydebgyiky
ydeblextootee, te menlaz ke de nak Onésimo. Yrup
men yzéét lo de yra ne rak nesree.

10 Aristarco ne nuu chegyiib ne nuu ke noo, rx-
aal diztyuzh lo de no le Mark bechyeen Bernabe.
Che nan de gan pezee gak de lo Mark; belne chiid
men nesgwa, zhaas gugak lo men. 11 No le Jesus
men ne la ke Justo rxaal diztyuzh lo de. Delo
lo yra men-Israel ne rlaleedx Jesucrist, nonchee
yra menree nak men-Israel ne run xyudar noo ne
rzéétnoo ne rkyeen Dédyuzh,laa men nak ne rniiz
diizlonoo. 12No Epafras menlaz de rxaal diztyuzh
lo de yra de, men ne rlaa ke xdxiin Jesucrist.
Yzaandxee dxe rnab men lo Dédyuzh por laa de
chen sudip de, xnéz gak de, ydebgyiky ydeblex-
tootee de ylaa de ne rlaan Dédyuzh. 13 Nanwen noo
ne kesentyent za lextoo Epafras de yra de, zenga
ke za lextoo Epafras men-Laodicea no le men-
Hierapolis. 14Luk men ne nak doctor ne ryaan noo
yra noo no le Demas rxaal diztyuzh lo de yra de.

15 Gugabtyuzh yra men-Laodicea ne rlaleedx ke
Jesucrist no gugabtyuzh ke Ninfas yra men xkom-
panyer be ne rdop ruxyuu men. 16 Chene luzhse
gool de gyiichree yra de, yxaal do lo yra men-
Laodicea ne rlaleedx ke Jesucrist chen no men
goolo. Zenga ke yxaal men gyiich ne wxaal noo
lo men chen no ke de goolo. 17 Gugue lo Arquipo
ne gun men kumplir ylaa men dxiin ne wseleedx
Jesucrist lo men.

18 Noo nak Pabel, noo zhal kakaa diztyuzhree
por laa de yra de. Gunileedx ne chegyiib nuu noo.

Dédyuzh gaknonen de yra de.
Zengaw.

